
В. М. Белакурскі, кандыдат філасофскіх навук, дацэнт, 
дацэнт кафедры сацыяльна-гуманітарных дысцыплін установы 
адукацыі «Беларускі дзяржаўны ўніверсітэт культуры 
і мастацтваў»; 
Ж. Я. Белакурская, кандыдат філалагічных навук, дацэнт, 
дацэнт кафедры міжкультурных камунікацый і рэкламы 

Анатацыя. Разглядаюцца ўнутранае адзінства, а таксама спецыфіка філа-
софскай і паэтычнай творчасці як спосабаў засваення свету чалавекам. Пра-
ведзены кампаратыўны аналіз паэтычнага і філасофскага інструментарыя ў 
гістарычным і творчым працэсах. На падставе гісторыі філасофскай рэфлексіі 
дадзенай праблемы вызначаны трансфармацыі, якія адбыліся ў яе сэнсавым і 
вобразна-сімвалічным полі ў адказ на выклікі часу. Супастаўляюцца функцыі 
філасофіі і паэзіі ў кантэксце цэласнага асэнсавання існага. Раскрываецца фено-
мен канвергенцыі філасофскага і паэтычнага тэксту. Абгрунтоўваецца думка аб 
тым, што сучасная сэнсавая сугучнасць карцін свету, створаных філосафам і 
паэтам, актуалізуе патрэбу іх узаемнай дапаўняльнасці ў культуры. 

Ключавыя словы: філасофія, паэзія, існае, гісторыя філасофіі, творчасць, 

PHILOSOPHY AND POETRY AS THE UNDERSTANDING 
OF EXISTENCE 

Abstract. The internal unity and specificity of philosophical and poetic creativity 
as ways of human mastery of the world are considered. A comparative analysis of 
poetic and philosophical tools in historical and creative processes is conducted. Based 
on the history of philosophical reflection on this problem, the transformations that 
have occurred in its semantic and figurative-symbolic field in response to the 
challenges of time are identified. The functions of philosophy and poetry are 
compared in the context of a holistic understanding of the existence. The phenomenon 

of convergence of philosophical and poetic texts is revealed. The idea is substantiated 
that the modern semantic coherence of the worldviews created by philosophers and 
poets actualizes the need for their mutual complementarity in culture. 

Keywords: philosophy, poetry, existence, history of philosophy, creativity, 
metaphysics, poetic creativity, idea, concept, image, convergence. 

Філасофія і паэзія адносяцца да найбольш старажытных відаў творчасці 
чалавека. У адрозненне ад навукі, якая імкнецца да абгрунтаваных і даказа-
ных на аснове фактычнага матэрыялу вывадаў, філасофія валодае пэўнай сва-
бодай у пабудове сваіх інтэлектуальных канструкцый. Менавіта гэта парад-
ніла яе з мастацкай творчасцю, у прыватнасці, з паэзіяй. У старажытным свеце 
апошняя была цесна звязана з музыкай і дагэтуль існуе як выразная і вытан-
чаная форма культурнай свядомасці. Яна працягвае выступаць неад’емнай 
часткай кожнай этнакультуры, паколькі ў сутнасці адлюстроўвае нацыяналь-
ны характар народа. Адметнай рысай паэзіі з’яўляецца здольнасць перадаць 
глыбінны інтуітыўны сінтэз уражанняў ад навакольнага свету, пераломлены 
праз унутраны вопыт паэта. А калі ўлічваць, што любая асоба ўнікальная, як, у 
прыватнасці, і асоба вялікага паэта, то нават пры невялікай колькасці тэм і 
матываў кожны геніяльны паэт можа ўзняць агромністы пласт паэтычнага 
адлюстравання рэчаіснасці. 

Пытанне, ці можа паэтычны твор мець філасофскі змест, хвалявала 
мысліцеляў ужо ў Антычнасці. Так, Платон настойваў на тым, што паэзія не 
з’яўляецца філасофіяй. Паводле Платона, філасофія імкнецца да спасціжэння 
агульнай ідэі, а паэзія звязана толькі з прыватнымі, індывідуальнымі ўяўлен-
нямі асобы. Таму нават у ідэальнай дзяржаве Платона, дзе ўлада належыць 
філосафам, аўтарам прадугледжана, што паэты павінны быць падвержаны 
выгнанню. Платон быў першым, хто паставіў пытанне аб суадносінах філа-
софіі і паэзіі, негатыўна ацаніўшы ролю апошняй. Разам з тым, як адзначалі 
аўтарытэтныя даследчыкі, такія як Ф. Шлегель, А. Ф. Лосеў, М. К. Мамар-
дашвілі, ідэал яго ўласнай філасофіі парадаксальна ўяўляе «сапраўдную 
паэзію і найвышэйшую музыку». Зусім іншую пазіцыю адстойваў Арыстоцель. 
Ён лічыў, што і паэзія, і філасофія маюць агульнае паходжанне, у аснове якога 
ляжыць прырода чалавека. Вызначальным момантам выступае тое, што ча-
лавек – «сацыяльная жывёліна». Дзякуючы гэтаму ўзніклі філасофія і мастац-
тва, бо іх крыніца – імкненне чалавека да ведаў. На такой падставе, згодна 
Арыстоцелю, можна лічыць, што паэзія, як і філасофія, ёсць форма пазнання 
рэчаіснасці. Разам з тым Арыстоцель праводзіў пэўную мяжу паміж філа-
софіяй і паэзіяй. Ён адзначаў, што філасофія звязана і існуе на аснове паняц-
цяў, а паэзія стварае вобразы. Паказваючы істотнае адрозненне паміж паняц-
цем і вобразам, Арыстоцель тым не менш бачыў таксама і тоесныя рысы, пад-
крэсліваючы, што кожнае паняцце сінтызуе ў сабе індывідуальнае, 
пераасэнсоўваючы яго як агульнае. Тое ж можна заўважыць і адносна паэзіі, 
дзе вобраз выступае як агульнае. Паміж вобразам і паняццем, на думку Ары-
стоцеля, ёсць істотная розніца: паняцце спасцігаецца розумам пры дапамозе 
філасофскага мыслення, вобраз жа не мысліцца, а сузіраецца паэтам і надалей 
спасцігаецца з дапамогай паэтычнай інтуіцыі. Гэта вельмі складаны працэс. 
Нягледзячы на тое, што большасць людзей надзелена мысленнем, не кожны 

можа быць паэтам. Менавіта дзякуючы сваёй здольнасці паэт зусім інакш 
успрымае навакольны свет – свет пачуццёва-рэальных прадметаў, якім боль-
шасць людзей не надае належнага значэння з нагоды звыклай паўсядзён-
насці. Галоўную місію паэта Арыстоцель бачыў у яго здольнасці данесці гэты 
вобраз з дапамогай свайго твора да чалавека, паколькі той не мае магчымасці 
непасрэдна сузіраць паняцце асобна ад вобразу. Прычым «задача паэта – га-
варыць не аб тым, што было, а аб тым, што магло бы быць, магчыма з-за вера-
годнасці ці неабходнасці» [1, с. 655]. 

У ХVII ст. пад уплывам філасофіі Р. Дэкарта мастацтва пачалі зводзіць да 
філасофіі, а эстэтычнае ўспрыняцце наблізілі да інтэлектуальнай функцыі. 
Каштоўнасць паэтычнага твора бачылася тэарэтыкамі толькі пры ўмове яс-
насці і выразнасці аўтарскай паэтычнай думкі. Праз стагоддзе еўрапейскі ра-
мантызм у асобе Ф. Шылера і І. В. Гётэ выступіў у абарону самастойнай твор-
часці паэта, яго незалежнасці ад філасофскага мыслення. У далейшым гэта 
ідэя знайшла новае абгрунтаванне і развіццё ў працах нямецкіх філосафаў-
класікаў. Так, Ф. В. І. Шэлінг пісаў: «Паколькі філасофія, а разам з філасофіяй і 
ўсе навукі, якія ідуць за ёю следам па шляху ўдасканалення, былі народжаны і 
ўскормлены паэзіяй, то можна чакаць, што, дасягнуўшы свайго завяршэння, 
яны вернуцца асобнымі патокамі ў той усеагульны акіян паэзіі, з якога яны 
выйшлі» [4, с. 485].  

А. Шапенгауэр, падыходзячы да дадзенай праблемы з пазіцыі 
субʼектыўнага ідэалізму, а таксама ірацыяналізму, імкнуўся ўбачыць у 
паэтычнай творчасці мастацкага генія свабоднае ад «сусветнай волі пазнан-
не». У сваю чаргу Ф. Ніцшэ ў творы «Нараджэнне трагедыі з духу музыкі» выз-
начаў паэтычную лірыку як «спробу ўраўнаважыць рамкамі высокай культу-
ры (апаланічнага пачатку) бязмежны дыянісійскі музычны сінкрэтызм у 
міфалагічны перыяд Старажытнай Грэцыі» [2, с. 72–73]. Лірычны верш 
успрымаўся пры гэтым нямецкім філосафам як нейкае сакральнае прароцтва 
або нават закляцце, дзякуючы якому антычны паэт далучаўся да існага. Тоес-
ная думка выказвалася і раней знакамітымі суайчыннікамі Ф. Ніцшэ, такімі як 
Ф. Гёльдэрлін, Наваліс. Яна знайшла пэўнае абгрунтаванне ў філасофскай 
сістэме трансцэндэнтальнага ідэалізму Ф. В. І. Шэлінга. У XIX–XX стст. дадзе-
ную ідэю падтрымлівалі паэты С. Георге, Р. М. Рыльке, развівалі філосафы 
М. Хайдэгер, Х.-Г. Гадамер. Як вобразна заўважыў М. Хайдэгер, паэт, філосаф і 
прарок стаяць побач, але кожны на сваёй горнай вяршыні. Усіх іх вабіць 
адзінае сонца ісціны, да якой кожны імкнецца і прыходзіць менавіта сваім, 
унікальным шляхам: паэт – у выніку раптоўнага інтуітыўнага імгнення, філо-
саф – дзякуючы адказнаму паслядоўнаму мысленню, прарок – непасрэдна з 
рук Бога. Таму «сказанае паэтам і сказанае мысляром ніколі не адно і тое ж. 
Але і тое, і другое могуць гаварыць рознымі спосабамі аб адным. Гэта ўдаецца, 
праўда, толькі тады, калі бездань паміж паэзіяй і мысленнем бачыцца ясна і 
выразна. Такое адбываецца, калі паэзія высокая, а мысленне глыбокае» [3, 
с. 141]. 

Адсюль становіцца больш зразумелым тое, што, паводле М. Хайдэгера, пе-
раклад філасофскіх ідэй на мову паэзіі не з’яўляецца звыклай механічнай 
працай і простым запазычваннем, а ўяўляе, па сутнасці, своеасаблівы пераход 
з адной сістэмы вымярэння да другой. І калі гэта робіцца сапраўдным паэтам, 

то выглядае як адкрыццё новага. Паэтычны геній, як правіла, стварае ў творы 
сваю мову, той унікальны свет, якім раптам вельмі трапна высвечвае невядо-
мыя дагэтуль нават яму сэнсы. У дадзеным кантэксце як асобая з’ява высту-
пае метафізічная паэзія. У ёй звычайна адсутнічаюць эквівалентныя адносіны 
паміж «думкай» і «вобразам». Сэнсавая прастора метафізічнай паэзіі вызнача-
ецца зваротам паэта да Душы, Сусвету, Бога, дыялогу з імі і г. д. У выніку ўсё 
гэта «метафізічнае бязмежжа» надае твору генія той універсальны і агуль-
началавечы маштаб філасофскага кшталту, дзякуючы якому ў чытача ўзнікае 
свой асабісты роздум аб існым, сапраўдным, сэнсажыццёвым з адпаведнымі 
ідэаламі і высновамі. Як нам падаецца, менавіта дадзены вынік меў на ўвазе 
У. У. Набокаў, калі аднойчы заўважыў, што галоўная задача паэта заключана ў 
тым, каб пранізваць душу чытача «халадком вечнага». 

Асобнай увагі заслугоўвае феномен канвергенцыі паэтычнага і філасоф-
скага тэкстаў. Адзначым, што да нашага часу канвергенцыя выступае свое-
асаблівай парадыгмай творчага працэсу ў культуры. Звычайна пад ёю разу-
меюць узнікненне так званых «зон сыходжання» на розных моўных узроўнях. 
Канвергенцыя філасофскага і паэтычнага тэксту абумоўлена, з аднаго боку, 
несупярэчлівасцю асноўных тыпалагічных прыкмет дадзеных тэкстаў, а з 
другой – свядомай стратэгіяй аўтара, накіраванай на сувязь філасофскай і 
паэтычнай моў. У дадзеным выпадку канвергенцыя нават можа стаць вызна-
чальнай характарыстыкай індывідуальнага стылю творчай асобы 
(У. С. Салаўёў, Р. М. Рыльке, Х. Л. Борхес). 

Такім чынам, пад паэтычнай філасофіяй разумеецца такая форма ар-
ганізацыі філасофскага дыскурсу, дзе філасофскі змест не толькі народжаны і 
развіваецца паэтычнымі сродкамі, але і падпарадкаваны законам паэтычнай 
мовы. Высокая паэзія стварае мову, у якой верагодна высвечванне новых, не-
вядомых дагэтуль сэнсаў, а філасофія фарміруе структуры мыслення, у якіх 
мова выступае як «дом існасці». 

